
 

 

 

 

 

 

 

Nuuk, 5. januar 2016 

 

 

Inatsisartut suleriaasianni § 37 naapertorlugu Naalakkersuisunut imaattunik 

apeqqutissaqarpunga  

(Inatsisartuni ilaasortaq, Naaja H. Nathanielsen) 

 

Apeqqutit: 

 

1. Naalakkersuisut paasinninnerat naapertorlugu Aningaasanut 

Naalakkersuisumit 4. januar tusagassiutitigut nalunaarut, § 37-imut 

akissummut, tassa Inuussutissarsiutinut Naalakkersuisup 28. 

decemberimi orsussat akiinut tunngatillugu akissutigisaanut 

naapertuuppa? (apeqqut 294) 

 

2. Tusagassiutitigut nalunaarutip nassiutinnginnerani akit 

apparnerunissaannut Polar Oili toqqaannartumik Naalakkersuisuniit 

piumasaqarfigineqarsimava? Taamaanngippat, taava piginnittuniit 

ingerlatsivinnut tusagassiutitigut attaveqarneq Naalakkersuisuniit 

professionaliusumik ingerlatsinertut isigineqarpa? 

 

3. Naalakkersuisut isumaat naapertorlugu Polar Oilip akinik appaanissaanut 

tunngatillugu 4. januar tusagassiutitigut nalunaarutip imaa 

akuliuttussaannginnermik tunngaveqarnermik ataqqinninneruva? 

 

4. Aningaasanut Aatsitassanullu Naalakkersuisup akinik appaaneq 

tassaanerarpaa ”eqqoqqissaartuunngitsoq”. Taamatut oqarneq 

itisileqquneqarpoq. Assersuutigalugu taava Polar Oilip pisiniartarnermini 

ileqqua Aningaasanut Naalakkersuisumit apeqquserneqarpa, 

tamatumanimi  orsussamut akit annertuumik nikerartuunissaat 

pinngitsoortinneqarniartarmat? 

 

5. Naalakkersuisut tigussaasumik qanoq iliuuseqarnialersaarpat? 

Naalakkersuisut orsussat akiinut aaliangersaanermi toqqaannartumik 

akuliunnialersaarpat? Orsussallu akiinik aalajangersaanernut 

Naalakkersuisut allatut ingerlatseriaaseqarnialersaarpat? 

 

6. Polar Oilikkut orsussanut akinik aalajangersaaqqammernerminni allatut 

ingerlatseriaaseqalersimappat, imaluunniit akinik aalajangersaaneq 

pisarnermisuut piinnarsimava? Uani Naalakkersuisut Inatsisartullu 

akuutinneqarnerat paasissutissinneqarnerallu immikkut pineqarpoq? 

 

 

Tunngavilersuut 

Ataasinngornermi unnukkut Naalakkersuisut tupaallannarluinnartumik imaqartumik 

tusagassiutitigut nalunaaruteqarput 1. Tassani Polar Oilip orsussamut akinik appaanera 

Aningaasanut Aatsitassanullu Naalakkersuisumit sakkortuumik isornartorsiorneqarpoq, 

akinillu appaaneq ’eqqoqqissaartuunngitsutut’ taakkartorneqarluni. Vittus Qujaukitsup 

                                           
1 http://naalakkersuisut.gl/da/Naalakkersuisut/Nyheder/2016/01/040116-Polar-Oil 

tusagassiutitigut nalunaaruteqarnermini Polar Oili akinik appaanissamut 

ilimasaarumminik utertitsissasoq piumasaqarfigivaa, taarsiullugulu ’politikkikkut 

akuutitsinani aalajangerneqartariaqanngikkaluartoq’ oqaatigalugu.  

 

Paasinninnera naapertorlugu taamatut oqariartorneq orsussanut akinut tunngatillugu § 

37-imut akissummut Naalakkersuisunit 28. decemberimi allanneqartumut 

naapertuutinngilaq. Akissut tamanna Inuussutissarsiutinut Naalakkersuisumit Randi V. 

Evaldsenimit akissutigineqarpoq. Inuussutissarsiutinut Naalakkersuisup akissummini 

oqaatigivaa oliamut akinut Naalakkersuisut aalajangiisussaanngitsut. KNI A/S Polar Oilili 

akinut aalajangiisussaatitaasoq. Randi V. Evaldsen akissummini ima allappoq:   

 

“Polaroil Naalakkersuisoqarfimmut ilisimatitsivoq ingerlatseqatigiiffiup soorunami 

naatsorsuutigigaa nunarsuarmi uuliap akiata appariartornera taamaalluni aamma maani 

nunatsinni sunniutissasoq. Taamaattoq ingerlatseqatigiiffiup oqaatigisinnaanngilaa 

appariaat qanoq annertutigissanersoq, imaluunniit qaqugu tamanna pissanersoq. 

Polaroil-ip ilanngullugu ilisimatitsissutigaa ingerlatseqatigiiffik uuliaarnianut 

assigiinngitsunik isumaqatigiissuteqartoq, qularnaarumallugu maani nunatsinni uuliap 

akiata qaffappallaannginnissaa. Tamannalu isumaqarpoq kalaallit atuisartut annertuumik 

malugisanngimmassuk nunarsuatsinni uuliap akiata appariartarnera.  

Ingerlatseqatigiiffiup nalilerpaa akiusut qaffappallaannginnissaat anguniarlugu 

suleriaaseq atorneqartoq piffissami september 2008-miit juli 2014-imut nunatsinni uuliap 

akiata Danmark-imiit appasinneruffigisaani, kalaallit uuliamik atuisartut ataatsimut 197 

mio. kr.-it nalinginut sipaaruteqartissimagai. September 2014-imiillu pissutsit illuanut 

sammisimapput, taamalu november 2015-ip tungaanut 107 mio. kt.-it nalinginut 

aningaasartuuteqarneruffiusimalluni. Taamaasillunilu 2008-miit Polaroil naapertorlugu 

ataatsimut sipaarutaasut 90 kr.-inik naleqarsimallutik. Polaroil ilisimatitsivoq 2016-imi 

april-ip tungaanut pisiniaqqinnissamik pilersaaruteqartoqanngitsoq.  

Taamaattumik ullut arfineq-marluinnaat ingerlanerinnaani Naalakkersuisut allatut 

isumaqalersimanerannik isumaliornarsivoq. Imaluunniit oqariartuuteqannginnerminni 

politikkertik aammaaqqillutik naapertuussarsimanngilaat. Aammalu tusagassiutitigut 

naalunaaruteqannginnerminni Polar Oilimik oqaloqateqarsimanngikkunik tamanna 

pissusissamisuunngilluinnarpoq. Tamanna naalakkersuisuunerlunnertut isigisariaqarpoq, 
taamaattumillu taamaassimannginnissaa neriuutigivara.  

Apeqqutit tamakkerlutik ullut suliffiusut qulit iluanni akineqarnissaat qinnutigivara.  

 


